
Inatsisartut suleriaasianni § 36 naappertorlugu matumuuna apeqquteqaat aallaavigalugu oqallin-

nissamik siunnersuut saqqummiuppara: 

 

Meeqqat tamarmik tunngavimmigut assigiimmik tapisiaqartinneqarnissaat qulakkeerniarlu-

gu, meeqqanut tapip allanngortiterneqarnissaa pillugu apeqquteqaat aallaavigalugu oqallin-

nissamik siunnersuut  

(Inatsisartunut ilaasortaq Anders Olsen, Siumut) 

 

Inuiaqatigiit ingerlatitaaneranni kikkut tamarmik naammagisimaarinnissinnaatinnissaat ajornaku-

sooqisoq ilisimavara. Inuiaqatigiit ingerlatitaaneranni aningaasat atugassiissutaasut  killeqarujussu-

arnerisa soorunami ilaatigut kingunerivaa pingaarnersiuilluni aningaasalersuisariaqarneq. 

 

Uangalu eqqarsartaatsinni inuiaqatigiit ingerlatitaaneranni pingaarnerpaat tassaapput meeqqat inuu-

nerissut pilersissallugit. Ilumoorpoq oqartoqartarmat aningaasaq aqqutiginngikkaluarlugu meeqqat 

inuunerissut pilersinneqarsinnaasut, taamaattoqartarpormi, tamannalu qujassutissaavoq annertooq. 

 

Naalakkersuisut nikittarneranni pissutsit ilaatigut kinguneraa meeqqat ileqqaagaqarsinnaanerannut 

periarfissap atorunnaarsinneqarsimanera aammalu meeqqat atuarfianni klassini anginerni qullerni 

atuartut atuarnermut tapiiffigineqartarnerat atorunnaarsinneqarsimasoq. Taakkualu meeqqat 

ulluinnarni atukkamikkut pitsaanginnerusumik inissinnerannik kinguneqarsimassasoq qularutissaa-

nngilaq, ilutigitillugu ileqqaagaqartitsisarnerup atorunnaartinneqarneratigut meeraanermiit inersima-

suunermut ikaarsaariarnermi periarfissaq artornarnerulertimmagu. 

 

Sunaluunniit inuiaqatigiinni ajornartorsiut qaangerniarlugu suliariniaraanni misilittakkat takutippaat 

siusissukkut iliuuseqarneq pitsaanerpaanut ilaasartoq. Taamaammat isumaqarpunga meeqqat atugaat 

pitsaanerusut angussagutsigik meeqqanut immikkoortitsinersuaq siullertut atugaajunnaartariaqartoq. 

Meeqqap nammineq pilersulernissami tungaanut pisariaqartitai meeqqanut allanut sanilliullugit 

assigiipput apeqqutaatinnagu angajoqqaat qanoq inissisimanerat. Meeraq kinaluunniit inuiaqatigiit 

iluanni nalilittut misigissappat immikkoorsinneqartutut misiginnginnissaa pingaaruteqarluinnartoq 

isumaqarpunga. 

 

Taamaammat meeqqat tapiinut tunngatillugu nutaamik eqqarsarluta pinissarput piffissanngorsoraara.  

Meeqqat tamarmik assigiimmik tunngaviusumik tapisiaqartinneqartalernissaat 

isumaliutigisinnaasariaqartoq isumaqarpunga. Meeqqat siunissaraagut, meeqqat toqqissisimasumik 

inuuneqarnissaat anguniartuarparput, meeqqat kaannatik atuariartortarnissaat kissaataajuarpoq 

minnerunngitsumillu nunami maani issittorsuusinnaasartumi pitsaasunik oqortunillu atisaqarnissaq 

pingaaruteqartorujussuuvoq. Tamarmillu tamakku aningaasanik naleqarput – angajoqqaat 

aningaasarsiaqaraluarpataluunniit! 

 

Tunngaviusumik meeqqat tapisiaqartinneqarsinnaalernissaat soorunami ima paasineqassaaq meeqqat 

tamarmik assigiimmik ukiumut meeqqat tapiinik pissarsisalernerannik. Meeqqalli ilaat 

angajoqqaavisa isertitaat aallaavigalugit tapinik allanik qaavatigut pissarsisinnaanissaat 

periarfissaassaariaqarpoq. 

 

Maannakkut aaqqissuussineq tunngavigalugu angajoqqaat isertitaat aallaaviulluinnarput meeqqat 

tapinik pissarsisinnaanissaannut. Meeqqat tapii massakkut aaqqissuussineq eqqarsaatigalugu 

angissutsit pingasut tunniunneqartarput. Annikinneq qaammammoortumik tunniunneqartartoq 200 

koruunit sinnilaaginnarlugit annertussuseqarpoq, ila meeqqat qarlissannguinulluunniit immaqa 

naammaqqajanngillat! 

 

Pissutsit allanngortariaqalerput, taamaattumillu oqallissaarut manna aqqutigalugu neriuppunga 

partiit Naalakkersuisullumi oqallinnermi peqataalluarumaartut, siunissarmi eqqarsaatigalugu 

meerartatsinnut taamatullu angajoqqaanut akunnattumik isertitalinnut atugassiissutit 

pitsaanerulernissaannut aqqutissiuussisinnaasagatta. Akunnattumik isertitallit aningaasarsialissuartut 

isiginiarneqartarnerat eqqunngilluinnartuusoq tamatta ilisimavarput. 

 

Naggaataatigut oqaatigerusunnarpoq meeqqat atugaat kiisalu ilaqutariit akunnattumik isertitallit 

inuuniarnikkut atugaat pitsanngorsarnissaannik oqariartuuteqartuarnerit oqarluuseriinarnatigik 

timitaliilluta iliuuseqarfigisariaqaleratsigik. 

Oqallilluarisi. 


